1-сабақ

«1822-1824 жж. патша  реформалары»   тақырыбына
әдістемелік нұсқаулық (1-сабақ)

Оқу мақсаты: 
7.3.1.4 – Патша үкіметі  реформалары нәтижесіндегі әкімшілік-аумақтық  өзгерістерді түсіндіру;
7.1.2.1 – Дәстүрлі қазақ қоғамындағы өзгерістерді өткен тарихи кезеңдермен салыстыру арқылы анықтау
Бағалау критерийі:
Сыни ойлау мен талдау- Орта жүз бен Кіші жүзде хан билігінің жойылу себептері мен мақсатын, басқарудың жаңа жүйесінің сипаты мен салдарын талдайды;
Синтез- Дәстүрлі билік және жаңа басқару жүйелерінің өзіне тән ерекшелігін, ұқсастығы мен айырмашылығын нақтылап, қорытады

Тарихи концепт: Өзгеріс  пен сабақтастық

                Зерттеу сұрағы:
· Неліктен XX  ғасырдың  20-шы жылдарында  Қазақстанда  әкімшілік реформалар  жүргізілді?

          «1822-1824 жж. патша  реформалары» тақырыбындағы сабақ «өзгеріс  пен сабақтастық» консептісі негізінде құрылған. Алдымен сынып оқушыларын Қазақ хандығының әкімшілік  құрылымының алғашқы 4 сатысы: ауыл, ата-аймақ, ру, арыс бөліктері бойынша топтастыру қажет. Суретті талқылау арқылы сабақ тақырыбы анықталады. Суретті талқылауға «Суреттен қай мемлекеттер билеушілерінің тәждерін
[bookmark: _GoBack] көріп тұрсыздар?», «Өзімен тең дәрежедегі билеушісі бар мемлекетті басқа мемлекеттің билеушісі басқаруы мүмкін бе?», «Қалай ойлайсыздар, оқушылар?Енді қандай жағдай қалыптасуы мүмкін?» Оқушылардың болжам жауаптары арқылы сабақ тақырыбын анықтауға әрекет жасалады.
        Сабақ тақырыбы мен оқу мақсаттары пысықталып, бағалау критерийлері таныстырылады. Осы тұста мұғалім әр тапсырмаға сәйкес бағалау критерийлерін дайындап, оны оқушылар назарына ұсынуды ұмытпаған жөн. Сонымен қатар мұғалім сабақ барысында оқушыларды тарихи концепті негізінде құрылған тапсырмаларды орындатуға, зерттеу сұрағының жауабын алуға жетелеп бағыттап отырғаны дұрыс.
           Сабақ барысында кездесетін жаңа ұғымдардың мағынасын оқушылардың алдын-ала түсінуіне жағдай жасалады. Алдымен тақтаға жаңа ұғымдар мен сөз тіркестері (дәстүрлі билік, генерал-губернаторлық, жарғы, округ, округтық приказ, дистанция, заседатель, ішкі күзет) жазылған карточкалар ілінеді. Ал оқушыларға жаңа сөздердің мағынасы жазылған карточкалар таратылып, олардың мазмұнын оқып шығуға мүмкіндік беріледі. Мұғалім сонан соң оқушылардан тақтадағы жаңа ұғымдардың атаулары карточкадағы сөздердің қайсысымен сәйкес келетіндігі туралы сұрайды. Жаңа сөздердің мағынасын дұрыс таптым деген оқушы жауабын оқиды, егер ол жауап дұрыс болған жағдайда (мұғалім жауаптардың дұрыс/бұрысын тыңдап тұрады) тақтадағы жаңа ұғымдардың біріне сәйкесінше орналастырады. Ал уақыт тығыз болған жағдайда  уақытты тиімді пайдалану үшін мұғалімнің жаңа ұғымдарды  қысқаша түсіндіріп кетуіне де болады.
           Зерттеу жұмысының 1-қадамында топтағы оқушыларға Қазақстанда хандық биліктің жойылуына себеп болған жағдайлар туралы ЦБР-дың интерактивті түсіндіруінен тиісті мазмұнға сәйкес үзінді тыңдатылады. Дәстүрлі билік жүйесінің құлдырауының 3-5   себебін табады.  Себебін тауып, топта талқылайды. Үздік ойды сыныпқа жариялайды.
           Зерттеу жұмысының 2-қадамында тапсырма шарты бойынша  алдымен оқушылар бейнематериалды тыңдап, қажетті ақпаратты алады. Сонан соң бейнематериал тоқтатылады. Оқушылар 1822 жылғы реформаның нәтижесінде Қазақ хандығындағы жаңа әкімшілік-территориялық бөліну сызбасын/схемасын дәптерлеріне сызады. Жазылған-сызылған тірек-сызба жұп болып талқыланады. Сонан соң интерактивті тақтадан 1822-24жж реформаның нәтижесінде Орта және Кіші жүздегі жаңа әкімшілік бөліну сызбасы/схемасы көрсетіледі. Мәселен, округ → болыс → ауыл. Оқушылар өз тірек-сызбаларының дұрыс/бұрысын интер.тақтадан көрсетілген жауаптар арқылы тексеретін болады. Зерттеу  жұмысының 3-қадамында топтарға таратпа-мәтіндер таратылады. Оқушылар мәтін мазмұнын оқып, ақпараттарды пысықтайды. Әр топ берілген тапсырмаға сәйкес дайындалып, сынып алдында өз жұмыстарын жариялайды. Тапсырмада Қазақ хандығындағы  жаңа әкімшілік-территориялық бөліктердің атауы, ерекшелігі, ондағы жауапты лауазымды тұлға және оның қызметі туралы сызба/схеманы сипаттау, оқиғаны әңгімелеу, мәселені тұжырымдау тапсырмалары орындалатын болады. Мәселен, 1-топтағы оқушылар округ → болыс → ауыл схемасы бойынша мәтін материалын оқып отырып, дәптеріне түсініктемемен сипаттап жазуы тиіс. Округты, болысты, ауылды кім басқаратындығын көрсетеді (аға сұлтан, болыс, ауыл старшыны). 2-топтағы оқушылар жаңа билік жүйесіне көшкен соң болған бір аға сұлтан немесе болыс туралы мысал келтіреді.Тарихи оқиғаны әңгімелеп түсіндіреді. Ал 3-топтағы оқушылар дәстүрлі билік жүйесі мен жаңа басқару жүйесінің ерекшелігін салыстыра отырып, қорытынды ой түйіп, тұжырымдайды. Топтар жауап бергенде реформа жүзеге асқан аймақтарды картадан көрсетілуі талап етіледі. Осы тапсырмада мұғалімнің кері байланысы жүзеге асатын болады. 
  Зерттеудің келесі 2-қадамында талқылау тапсырмасы  арқылы тарихи оқиғаны талдау ұйымдастырылады. Талдау сұрақтары оқушыларды ойлауға жетелейтін сұрақтар болуы шарт. Бұл тапсырмада «1822-24жж Жарғылардың» мазмұны туралы ақпарат алынғаннан кейін, игерілген мазмұнды төмендегі «Талдау сұрақтарымен жұмыс» тапсырма арқылы талдау жүргізілген дұрыс. Талдау тапсырмасы топтық жұмыс арқылы жүзеге асырылады. Мәселен, 1-топқа- «Қадағалау» және  «Аналитикалық» сұрақтары, 2-топқа «Шешім қабылдау» және «Ерекшелендіру сұрақтары» сұрақтары, ал 3-топқа- «Фантастикалық»  сұрақтары берілуі керек.  
 Мұғалім сабақтың басындағы «Неліктен XX  ғасырдың  20-шы жылдарында  Қазақстанда  әкімшілік реформалар жүргізілді?» деген  зерттеу сұрағына қайта оралады. Оқушылардың  жауабын алғаннан кейін келесі тапсырмаға көшуге мүмкіндік туады. Жаңа игерілген ақпаратты жинақтап, түйіндеу үшін топтарға  дәстүрлі билік және жаңа басқару жүйелерінің өзіне тән ерекшелігі мен  ұқсастығын анықтау  тапсырмасы ұсынылады. Бұл өз кезегінде оқушылардың  зерттеу жұмысының нәтижесін, яғни сабақ барысында  игерген білімі мен дағдысын жинақтап-қорытындылауға мүмкіндік береді.  
Тапсырма үлгісі:
	        1-топ                              
	          2-топ                           
	           3-топ

	Дәстүрлі билік жүйесі
	Жаңа басқару жүйесі
	Ұқсастығы

Сабақтың соңы  оқушылардың бүгінгі сабақ бойынша өзінің оқу жетістігін бағалау үшін рефлексия беруімен аяқталдады. Бұл-өз кезегінде мұғалімнің келесі сабақты дұрыс жоспарлауына мүмкіндік туғызады.


   




